
懲戒將來兵科給事中葉盛等亦劾之於是逮三法司議

罪斬于市

六月北虜使來議和遣禮部左侍郎李實等使虜先是也

先以和議不成俾其知樞密院阿刺爲書遣參政完者脫

欽齎番文赴京請和是時韃靼國政皆也先專之其兵最

多脫脫不花雖爲可汗兵稍少知院阿刺兵又少君臣鼎

立外親內忌其合兵南侵利多歸也先而弊則均受及欲

和恥屈意而陰使阿刺來言于是禮部會奏虜使迎復當

從明日一帝御文華殿召文武羣臣諭曰朝廷因通和壞

事欲與虜絕而卿等累以爲言何也吏部尙書王直首對

謂　上皇在虜理宜迎復必乞遣使勿使有他日之悔

帝不懌日當時大位是卿等要朕爲之非出朕心少保于

謙對曰大位已定孰敢有議但欲發使盡禮紓邊患耳

帝意始釋曰從汝從汝言已卽退羣臣出太監興安復出

傳旨呼言爾等固欲答使且言孰可行者孰爲文天祥富

弼其人耶衆未答王直面發赤厲聲曰豈可如此言今日

羣臣皆朝廷人一惟朝廷用孰敢有不行者如是言之至

再興安復命旣而陞都給事中李實爲禮部左侍郎羅綺

爲大理右少卿充正副使以行勑書旣下則惟言報禮不

及迎復實驚訝詣內閣白之遇興安興安曰汝奉黃𥿄幹

--

事他何與焉實等遂偕虜使北行

　〈按水東日記興安雖短於才溺於僧佛聽信二三故舊大臣然能守廉人不易丁以私惟于迎復則深可罪也〉

七月朔李實等起行十一日至也先營也先見實等歷詰

前次所遣使臣見殺不還之故實等一一答之也先因曰

大明皇帝是我仇人自領軍馬與我厮敵天的氣候落在

我手裏衆人敎我害他我再三不肯他是一朝人主我特

著知院伯顏帖木兒早晚恭敬不曾怠慢你每捉住我留

到今日麼實曰此足見太師仁厚之心也也先曰你每來

的好我正歡喜料得你每事務成就了若不來呵我每七

月十五日人馬到北京也明日引實等見　上皇進紵絲

四匹及糧米魚肉煤炒燒酒等實等泣下行禮畢見　上

皇所居者布帳布葦蓆地而寢牛車一輛馬一匹以爲移

營之具而已　上皇謂實等曰當時朕非以遊畋而出乃

爲生靈計不意被留皆王振輩所致也及也先實意送朕

回又被喜寧屢次阻住因問　聖母及　今上安好　上

皇泫然淚下旣又問舊臣數人又曰在此踰年始見卿等

實因奏曰昔　陛下錦衣玉食今服食麄陋不堪因極言

王振向日寵之太過以致傾危國家　駕蒙塵之禍　上

皇曰振未敗時無人肯言此亦朕不能燭奸今悔誤何及

實卽事賦一詩云重整衣冠拜　上皇偶問天語重凄凉

